Օգոստոսի 13, 2010

Երևան
ՀԱՄԱՀԱՅԿԱԿԱՆ ԿՐԹԱԿԱՆ 4-ՐԴ ՀԱՄԱԺՈՂՈՎ

Հոգևոր հայրեր,

Համաժողովի հարգարժան ներկաներ,

Սիրով և ջերմությամբ ողջունում եմ Համահայկական Կրթական 4-րդ համաժողովի մասնակիցներին, իմ սիրելի ուսուցիչներին, տնօրեններին և ասում` “Բարով եք եկել Հայաստան”:
Հարյուրավոր հանդիպումներ եմ ունեցել Սփյուռքում և Հայաստանում սփյուռքահայերի հետ, սակայն Ձեր` ուսուցիչներիդ, մանկավարժներիդ, դպրոցի տնօրեններիդ, կրթական գործի կազմակերպիչներիդ հետ հանդիպումը առանձնակի կարևոր է, էական, քանի որ դուք Ձեզ նվիրել եք հային, հայությանը և Հայաստանին, քանի որ դուք նվիրյալներ եք, ազգի նվիրյալներ:
Շնորհակալություն Ձեզ Ձեր աշխատանքի, հայ դպրոցը պահելու, Ձեր մարդակերտումի և հայակերտումի համար:

Հայ ժողովուրդը միավորվում, համախմբվում է 3 սրբազան արժեքների շուրջ` Մայր Հայրենիք, հավատք և հայ դպրոց ասել է թե մայրենի:
Պատմության հոլովույթում հայ ժողովուրդը բաժան-բաժան եղավ, սակայն որտեղ էլ հանգրվանեց, ինչ էլ որ արեց` աշխարհի 4 ծայրերում դպրոց կառուցեց, որ տարբերվի օտար դպրոցներից, որ հայ երեխան ոչ միայն գիտելիք, այլ ազգային ոգի ստանա, իր մայրենի լեզուն սովորի:
 Հայ դպրոցը, հայ լեզուն և հայ ուսուցիչն են հայապահպանության սյուները, հիմքը, Սփյուռքը հայ պահող փարոսը:
Դարերի ընթացքում հայ դպրոցը դիմակայեց բոլոր մարտահրավերներին, բոլոր պատերազմներին և այսօր 800-ից ավել ամենօրյա և մեկօրյա դպրոցներ են գործում Հայկական Սփյուռքում: 
Դրանք դարձել են հայության միջնաբերդն ու անկոտրուն ամրոցը: 
Այն համայնքներում, որտեղ դպրոց կա, համայնքն ակտիվ է ու կենսունակ, կազմակերպված ու հայեցի:  Այն գաղութի բաբախուն սիրտն է ու կենտրոնը:  Այնտեղ անթեղվում, զարգանում և տարածվում են ազգային արժեքները, ավանդույթներն ու երազները:
Եթե կա դպրոց նշանակում է կա Մեսրոպյան Այբ, Բեն, Գիմ-ը, Լուսավորչի կանթեղը, Վարդանանց սուրը և Նարեկացու աղոթքը:

Դպրոցն է, որ հայ երեխային մատուցում է հայության պատմությունը, տագնապները, արժեքներն ու երազանքները, ինքնության արմատները:  
Դպրոցը ուժ է տալիս երեխային, ոգի ու հոգևոր կապ հաստատում Հայրենիքի և Սփյուռքի միջև:  Հայ դպրոցն է այն վայրը, որտեղ երեխան օտարության մեջ սովորում է հայոց ոսկեղենիկ տառերը: 
 Ինչպես նշում է Մուշեղ Իշխանը “Հայ լեզուն տունն է հայի` աշխարհի չորս ծագերում”, “Աստծու հետ խոսելու միակ լեզուն է”-Բայրոն:
Հայոց լեզուն հայրենիքի գոյության հենասյունն է, Սփյուռքի լինելիության երաշխիքը:  Լեզուն չիմանալ, լեզուն կորցնել նշանակում է մեծագույն մեղք գործել մեր պապերի, մեր նահատակների, մեր սրբերի, մեր հերոսների նկատմամբ:           Պետք է լինել խստապահանջ:
 Հայոց լեզուն մեր “սրբության սրբոցներից մեկն է”:
Այսօր ավելի քան արդիական է 1600 տարի առաջ Քերթողահայ Խորենացու մարգարեությունը “ամենայն ինչ կրթություն է”:
Փոփոխվում է աշխարհը, արագ և նրա հեւքին դժվար է հասնել, փոքրանում է աշխարհը, վերածվում մի մեծ գյուղի ու վայրկյանների ընթացքում տեղեկատվությունը դառնում է բոլորի սեփականությունը:  
Փոխվում են  դպրոցը, գիտելիքի նկատմամբ պահանջները:
Ունենք կրթական նոր համակարգի կարիք, ունենք արդիականացման կարիք
1. հայ դպրոցը պետք է լինի ժամանակակից տեխնիկայով զինված, վերանորոգված և  հրապուրիչ երեխաների համար,

2. մեր դպրոցի որակը այնքան լավը պետք է լինի, որ ծնողը գերադասի երեխային հայ դպրոց բերել և ոչ թե օտար դպրոց տանել:  Երեխան ունի հայի ոգի, հայի դիմագիծ,
3. հայ դպրոցին բարոյապես և նյութապես պետք է աջակցեն և պետությունը, և համայնքը, և բարերարները, և ծնողները: Հայ դպրոցը պետք է դառնա ինքնաբավ,
4. Հայ ուսուցչի կենսամակարդակը, ֆինանսական ապահովությունը, թոշակը, այնպիսին պետք է լինեն, որ շատերը ցանկանան ուսուցիչ դառնալ և մնալ իրենց առաքելության բարձրության վրա,
5. Ուսուցչապաշտությունը պետք է դառնա հայ ժողովրդի գլխավոր հատկանիշներից մեկը:

6. Հայրենիքը պետք է ուսումնասիրի յուրաքանչյուր տարածքի հիմնախնդիրները և հատկապես զբաղվի ուսուցիչների, կրթական գործի կազմակերպիչների պատրաստման և վերապատրաստման հարցերով` անպայման հաշվի առնելով Սփյուռքի առանձնահատկությունները:
Սփյուռքի դպրոցների 90%-ից ավելիի ուսուցումը արևմտահայերեն է:  
Հետևաբար ուսուցչի վերապատրաստումը և ուսուցումը պետք է լինի արևմտահայերեն:

Վստահ եմ, որ այս համաժողովում պետք է քննարկվի թե 3-րդ համաժողովից հետո ի՞նչ է արվել, ինչպե՞ս է իրագործվել համաժողովի բանաձևը:  Խոսքից գործի պետք է անցնել և միշտ հիշեք Թումանյանի “Գործն է անմահ, լավ իմացեք” իմաստությունը:
Եվ ես հավատացած եմ, որ Դուք ապրում եք Մեծարենցի “տուր ինծի, տեր, ուրախություն անանձնական” և Թեքեյանի “կյանքից ինծի ինչ մնաց, ինչ որ տվի ուրիշին, տարօրինակ` այն միայն” սկզբունքներով:
Բարի երթ Ձեր համաժողովին:

